Монгол Улсын Их Хурлын 2009 оны хаврын ээлжит чуулганы Төрийн байгуулалтын байнгын хорооны 2009 оны 6 дугаар сарын 24-ний өдөр (Лхагва гараг)-ийн хуралдаан 15 цаг 00 минутад Төрийн ордны “В” танхимд эхлэв.

Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. 


Чөлөөтэй: Н.Алтанхуяг, Ц.Батбаяр, Су.Батболд, Э.Бат-Үүл, Г.Баярсайхан, Э.Мөнх-Очир, Ч.Мөнх-Оргил, Ж.Сүхбаатар, Х.Тэмүүжин;


Өвчтэй: Р.Раш;

Нэг. Халх голын 1939 оны байлдааны ялалтын 70 жилийн ойн медаль бий болгох тухай УИХ-ын тогтоолын төсөл (хэлэлцэх эсэх) 

Хэлэлцэж буй асуудалтай холбогдуулан Монгол Улсын Засгийн газрын гишүүн, Батлан хамгаалахын сайд Л.Болд, мөн яамны Төрийн захиргаа, удирдлагын газрын дарга н.Сайханбаяр, УИХ-ын Тамгын газрын зөвлөх Э.Эрдэнэсүрэн, Ч.Ариунхур, Төрийн байгуулалтын байнгын хорооны референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Монгол Улсын Засгийн газрын гишүүн, Батлан хамгаалахын сайд Л.Болд танилцуулав. 

Танилцуулгатай холбогдуулан УИХ-ын гишүүн Д.Загджав, Д.Очирбат, Д.Дондог нарын асуусан асуултад Монгол Улсын Засгийн газрын гишүүн, Батлан хамгаалахын сайд Л.Болд, мөн яамны Төрийн захиргаа, удирдлагын газрын дарга н.Сайханбаяр нар хариулж, тайлбар хийв. 

УИХ-ын гишүүн Д.Очирбат, Н.Энхболд, Д.Дондог, Д.Загджав нар санал хэлэв. 


Ө.Энхтүвшин: - Халхын голын 1939 оны байлдааны ялалтын 70 жилийн ойн медаль бий болгох тухай УИХ-ын тогтоолын төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
11


Татгалзсан:

0


Бүгд:


11


Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Загджав  УИХ-ын чуулганы нэгдсэн хуралдаанд танилцуулахаар тогтов. 


Уг асуудлыг 15 цаг 15 минутад хэлэлцэж дуусав.

Хоёр. Иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай хуульд нэмэлт, өөрчлөлт оруулах тухай хуулийн төсөл (анхны хэлэлцүүлэг)

Хэлэлцэж буй асуудалтай холбогдуулан УИХ-ын Тамгын газрын зөвлөх Э.Эрдэнэсүрэн, Ч.Ариунхур, Төрийн байгуулалтын байнгын хорооны референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав. 

Хуулийн төслийн анхны хэлэлцүүлэгтэй холбогдуулан УИХ-ын гишүүдээс асуулт, санал гараагүй болно. 

Иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай хуульд нэмэлт, өөрчлөлт оруулах тухай хуулийн төслийн талаарх зарчмын зөрүүтэй саналын томъёоллоор санал хураав. 

Ө.Энхтүвшин: - 1. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 1 дүгээр зүйлийн 1 дэх заалт буюу 7 дугаар зүйлийн 1 дэх хэсгийн 10 дахь заалтыг дараахь байдлаар өөрчлөн найруулах: 

“10/ өргөдөл, гомдол хүлээн авах үүрэг бүхий ажилтан өргөдөл, гомдлыг тогтоосон хугацаанд нь шийдвэрлэх албан тушаалтанд хүргэх.” гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
8

Татгалзсан:

3

Бүгд:


11

Гишүүдийн олонхийн саналаар дэмжигдлээ.

2. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 1 дүгээр зүйлийн 2 дахь заалт буюу 7 дугаар зүйлийн 3 дахь хэсгийг дараахь байдлаар өөрчлөн найруулах: 

“3. Байгууллагын удирдлага нь тухайн жилд иргэдээс гаргасан өргөдөл, гомдлыг хэрхэн шийдвэрлэсэн талаарх дүн мэдээг жил бүр нээлттэйгээр нийтэд тайлагнана” гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
8

Татгалзсан:

3

Бүгд:


11

Гишүүдийн олонхийн саналаар дэмжигдлээ.

3. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 1 дүгээр зүйлийн 4 дэх заалт буюу 9 дүгээр зүйлийн 6 дахь хэсгийг хасах гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар дэмжигдлээ.

4. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 1 дүгээр зүйлийн 5 дахь заалт буюу 12 дугаар зүйлийн 2 дахь хэсгийн 2 дахь өгүүлбэрийг хасах гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар дэмжигдлээ.

5. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 1 дүгээр зүйлийн 7 дахь заалт буюу 19 дүгээр зүйлийн 4 дахь хэсгийг хасах гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар дэмжигдлээ.

6. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 1 дүгээр зүйлийн 8 дахь заалт буюу 21 дүгээр зүйлийн 3 дахь хэсгийг дараахь байдлаар өөрчлөн найруулах:

“3. Хүндэтгэн үзэх шалтгаангүйгээр өргөдөл, гомдлыг хуульд заасан хугацаа хожимдуулан хариу өгсөн нь Төрийн албаны тухай хуулийн 26.1-д заасан хариуцлага хүлээлгэх үндэслэл болно.” гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар дэмжигдлээ.

7. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 2 дугаар зүйлийн 1 дэх заалт буюу 21 дүгээр зүйлийн 1 дэх хэсгийг дараахь байдлаар өөрчлөн найруулах: 

“1. Энэ хуулийн 7 дугаар зүйлийн 1 дэх хэсгийн 2, 4, 6 дахь заалт, 2 дахь хэсэг, 12 дугаар зүйлийн 2, 5 дахь хэсэгт заасныг зөрчсөн бол сахилгын шийтгэлийг эрх бүхий албан тушаалтан; 7 дугаар зүйлийн 1 дэх хэсгийн 5 дахь заалт, 16 дугаар зүйлийн 1 дэх хэсэг, 18 дугаар зүйлийн 2 дахь хэсэгт заасныг зөрчиж өргөдөл, гомдол гаргагчийн эрх, хууль ёсны ашиг сонирхлыг хохироосон нь эргүүгийн хариуцлага хүлээлгэхээргүй бол шүүгч 20000-50000 төгрөгөөр торгох шийтгэлийг ногдуулна.” гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар дэмжигдлээ.

8. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 3 дугаар зүйлийг хасах гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар дэмжигдлээ.

9. УИХ-ын гишүүн Су.Батболд, Ц.Батбаяр, Ж.Батсуурь, Х.Тэмүүжин нарын гаргасан, Төслийн 4 дүгээр зүйл. Энэ хуулийг баталсан өдрөөс нь эхлэн дагаж мөрдөнө гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар дэмжигдлээ.

Ө.Энхтүвшин: - Иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь баталъя гэсэн горимын саналыг дэмжье. 

Зөвшөөрсөн: 
10

Татгалзсан:

1

Бүгд:


11

Гишүүдийн олонхийн саналаар горимын санал дэмжигдлээ.

Байнгын хорооноос гарах санал, дүгнэлтийг УИХ-ын гишүүн Н.Энхболд  УИХ-ын чуулганы нэгдсэн хуралдаанд танилцуулахаар тогтов. 


Хуралдаан 15 цаг 22 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН

ХОРООНЫ ДАРГА






Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН 2009 ОНЫ 

ХАВРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН 

БАЙНГЫН ХОРООНЫ 2009 ОНЫ 6 ДУГААР САРЫН 24-НИЙ ӨДӨР 

(ЛХАГВА ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 15 цаг 00 минутад эхлэв. 


Ө.Энхтүвшин: - Өнөөдөр хоёр асуудал хэлэлцэхээр байна. Энэ бол Халхын голын 1939 оны байлдааны ялалтын 70 жилийн ойн медаль бий болгох тухай УИХ-ын тогтоолын төсөл, хэлэлцэх эсэх асуудал. Түүнчлэн хоёрдугаарт нь, Иргэдээс төрийн байгууллага, албан тушаалтанд гаргасан өргөдөл гомдлыг шийдвэрлэх тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг хийхээр ийм хоёр асуудлыг хэлэлцүүлье гэж санал оруулж байна. 


Хэлэлцэх асуудалтай холбогдуулж өөр санал байна уу? Алга байна. Хэлэлцэх асуудлаа тэгвэл баталъя. 

Нэг. Халх голын 1939 оны байлдааны ялалтын 

70 жилийн ойн медаль бий болгох тухай УИХ-ын тогтоолын төсөл (хэлэлцэх эсэх)


Ингээд эхний асуудлаар Байнгын хорооны өнөөдрийн хуралдаанд Батлан хамгаалахын сайд Л.Болд, Төрийн захиргаа, удирдлагын газрын дарга н.Сайханбаяр нар оролцож байна. Ингээд Засгийн газрын гишүүн, Батлан хамгаалахын сайд Л.Болдыг танилцуулгаа хийхийг урьж байна. 


Л.Болд: - Байнгын хорооны дарга эрхэм гишүүд ээ, 


Халх голын 1939 оны байлдааны ялалтын 70 жилийн ойн медалийг бий болгох тухай Монгол Улсын Засгийн газрын 2008 оны 272 дугаар тогтоолоор батлагдсан бэлтгэл ажлыг хангах төлөвлөгөөний заалтын дагуу уг медалийг загвар тодорхойлж шагнах журмыг хавсралтаар танилцуулж байна. 


Халх голын байлдааны ялалтын түүхэн ойн арга хэмжээнүүд төр, засгаас онцгой анхааран тэгш ойн жил болгон ойн дурсгалын медаль, тэмдгүүдийг бий болгон төр, засгийн удирдлагууд болон уг байлдаанд оролцож явсан Монголын ардын армийн генерал, офицер, байлдагч, ахмад дайчид болон манай орны эрх чөлөө, тусгаар тогтнолын хамгаалах хэрэгт амь бие хайргүй зүтгэж явсан ЗХУ-ын, хуучин нэрээр зэвсэгт хүчний дайчдыг 1940 онд Улсын Бага Хурлын тэргүүлэгчдийн тогтоолоор Халх голын ялалтын дурсгалын тэмдэг, мөн 1969 онд БНМАУ-ын Ардын Их Хурлын Тэргүүлэгчдийн зарлигаар 1939 оны байлдааны ялалтын ойн медалиар шагнаж ирсэн түүхтэй юм. Ойд бэлтгэх, тэмдэглэн өнгөрүүлэх тухай Засгийн газрын тогтоолд Халх голын байлдааны ялалтын 70 жилийн ойн медаль бий болгох заалтын дагуу ойн медалийн эх загварын уралдаан зарласан бөгөөд ирсэн эх загваруудыг Батлан хамгаалахын сайдын зөвлөлийн 2009 оны 2 дугаар хуралдаанаараа хэлэлцүүлэн төслийг Монгол Улсын Засгийн газрын хуралдаанаар хэлэлцүүлэн дэмжиж шийдвэр гаргасан болно. 


Орон нутгаас дайнд оролцсон ахмад дайчдыг Цэргийн гавъяаны улаан тугийн одон, Цэргийн гавъяаны одонгоор шагнуулах санал ихээр ирж байгаа бөгөөд ахмад дайчдын нэлээд нь дээрх одон медалиар урьд нь нэгэнт шагнагдсан. Одоо одон медалиар хавтгайруулан шагнах нь өнөөгийн нөхцөлд зохимжтой бус байгаа тул энэ ойн медалийг бий болгож, мөн тус медалиар байлдаанд оролцсон ахмад дайчдыг батлагдсан журмын дагуу шагнахаар заасан болно. Медаль бий болгох зардлыг ойн тэмдэглэх зардлаасаа гаргах бөгөөд нийтдээ 500 орчим медаль хийлгэх тооцоо гарч байгаа. Халх голын 1939 оны байлдааны ялалтын 70 жилийн ойн дурсгалын медалийн тодорхойлолт, шагнах журам, загварын төсөл, Монгол Улсын Их Хурлын тогтоолын төслийг хавсралтаар танилцуулж байна. 


Хэлэлцэн зохих шийдвэр гаргаж өгөхийг хүсье. 


Ө.Энхтүвшин: - Батлан хамгаалахын сайдад баярлалаа. Ингээд асуултаа тавъя. Асуулт асуух гишүүн. Д.Загджав гишүүн, Д.Очирбат гишүүн, Д.Дондог гишүүн байна. За Д.Загджав гишүүн. 


Д.Загджав: - Энэ оруулж байгаа саналыг дэмжиж байна. Тэгэхээр зүгээр нэмж нэг зүйлийг асуух гэсэн юм. Энэ эх орныхоо тусгаар тогтнол, эрх чөлөөний төлөө тэмцэж явсан, одоо амьд сэрүүн байгаа энэ ахмад дайчдыг өнөөдөр зөвхөн медалиар шагнаад өнгөрөх юм уу? Хүн болгонд нь нөгөө орон сууц олгоход нь зориулаад хэдэн төгрөг өглөө гэж сонссон. Бас энэ ойг тохиолдуулаад эдийн засгийн урамшууллын арга хэмжээ авч өгч энэ хүмүүсийг бас баярлуулахгүй юм уу? Дагалдуулаад мөнгө өгөх юм уу, аль эсвэл тодорхой хэмжээний бас энэ баяр наадмаа энэ ахмад дайчид бие биетэйгээ уулзах учрах, нутаг ус руугаа очих ирэх, тэгээд энэ юм аа, дайчин алдраа тэмдэглэхэд нь зориулаад тодорхой хэмжээний хүн бүрт тав таван сая төгрөг ч байдаг юм уу, өгөх боломжгүй юм уу? Цөөхөн хүн байгаа даа. Тэгээд насанд нь нэг баярлуулах хэрэгтэй байх. Дайн үндсэндээ дууссан гээд байгаа шүү дээ, Монголын хувьд. 


Л.Болд: - Баярлалаа. Энэ үнэхээр Д.Загджав гишүүний асуултад хариулъя. Маш чухал асуудал хөндөж байгаа юм л даа. Энэ медаль яах вэ үнэхээр сэтгэл зүйн талаасаа одоо өгч байгаа шагнал гэдэг талаас нь өнөөдөр бид оруулж байгаа. Үүний өмнө бол Засгийн газрын түвшинд УИХ-д оруулах шаардлагагүйгээр шийдвэрлэж байгаа хоёр асуудал байгаа. Нэг нь болохоор одоо дайнд оролцсон дайчин бүрт 500.0 мянган төгрөг бэлэн мөнгөөр олгохоор Засгийн газрын шийдвэр гаргаад одоо энэ ойн арга хэмжээний үеэр олгоно. Дээр нь бас эрүүл мэндийн хувьд бололцоотой ийм ахмадуудыг ойн арга хэмжээнүүдэд оролцуулах, ялангуяа Халх голын тэр байлдаан явагдаж байсан тэр газарт нь зохиогдох арга хэмжээнд оролцуулах энэ зардлыг бас Засгийн газраас шийдвэрлэж байгаа. Ахмадууд энд баяртай байгаа. 


Хамгийн том, Засгийн газраас өнөөдөр Их Хуралд оруулах гэж байгаа гол асуудал гэвэл орон сууцны асуудал байгаа. Тэгэхээр орон сууцыг нэгэнт өнөөдөр Ерөнхийлөгчийн зарлиг шийдвэрүүд гарсан. Дөнгөж өнөөдрийн Засгийн газрын хуралдаанаар Монгол Улсыг хөгжүүлэх сангийн хуулийн өөрчлөлтөд 25.0 тэрбум төгрөг суулгасан байгаа. Энэ бол Их Хуралд энэ долоо хоногт, ирэх долоо хоногоос хэлэлцэгдэнэ. Энэ бол одоо ахмад дайчдад ерөөсөө энэ Халх голын 70 жилийн ойн жил. Тэр төрөөс амласан орон сууцаа бүгдэд нь олгоё. Эхний ээлжид 25.0 тэрбум төгрөг. Нийтдээ яах вэ бидний том тооцоогоор 60.0 тэрбум хэрэгтэй л дээ. Гэхдээ ер нь орон сууцаа үнэ өртөг тийм ээ, яг хэрэгжүүлээд эхлэх тэр үүднээсээ ямар ч байсан эхний ээлжид 25.0 тэрбумыг батлуулаад хэрэгжүүлээд, үлдсэн шаардлагатай хэсэг нь 10 сард хийгдэх төсвийн тодотголд нэмж тусгуулахаар. Энэ төрийн томоохон үзүүлж байгаа энэ хүндэтгэл, нийгмийн халамжийн энэ арга хэмжээг энэ жилд багтааж хэрэгжүүлж дуусгана гэсэн ийм тодорхой зорилттой ажиллаж байна. 


Ө.Энхтүвшин: - Д.Очирбат гишүүн. 


Д.Очирбат: - Энэ ойн медалийн талаар дэмжиж байна. Сайхан медаль болсон байна. Өнгө зүс нь сайхан юм байна. Нэг асуудал байна л даа. Энэ 530 ширхэг хийхээр төлөвлөж байгаа гэж байна. 


Л.Болд: - 500 ширхэг. 


Д.Очирбат: - 500 ширхэг үү? 


Л.Болд: - Тийм. 


Д.Очирбат: - Энэ ахмад дайчиддадаа ерөнхийд нь олгох юм байна. Ойн хүрээндээ. Би нэг зүйлийг сонирхоод байна л даа. Сая би өнгөрсөн долоо хоногт Батлан хамгаалах яамны бас холбогдох албаны дарга нартай ОХУ-ын Эрхүү хотод очиж Халх голын нэг арга хэмжээнд оролцоод ирлээ л дээ. Тэнд зохион байгуулагдсан арга хэмжээнд. Тэнд хэдхэн цөөхөн, зөвхөн Эрхүүгийн райондоо 4-хөн Халх голын дайнд оролцсон ахмад настан байна. Тэрний 2 нь бүр эмнэлэгт хэвтрийн, 2 нь яах вэ зүгээр явж байна л даа. Тэр хоёр хүнтэй нь уулзлаа. Тэгэхэд биднийг бас ингээд очиход Монголчууд биднийг мартаагүй байгаа юм уу. Цэл залуу халуун насаа, амь насаа бид Монголын төлөө ингэж өрсөж явсан гээд маш их баяртай байдаг юм байна. 


Тэр дээрээс юу төрсөн бэ гэхээр энэ 530 медаль юм уу, энэ ОХУ-аас тэр дайнд оролцож явсан хэдхэн цөөхөн л хүн байгаа байх. Энэ улсуудаа бас ямар хэмжээний, одоо баярлуулах юм уу, мэндчилгээ хүргэх юм уу, эсвэл энэ медаль чинь тэрэндээ бас хүрэх боломж байна уу гэж. 500.0 мянган төгрөг сая бэлнээр өгнө гэж оролцсон улсуудад, ахмад дайчдад гэж. Тэр улсуудаа бас энэ нэг судалгаа гаргаж байгаад тэр улсуудад бас хүргэх боломж байна уу гэдэг асуулт асууя. 


Тэр улсуудтай, би сая 2-ынх нь гэрээр орлоо л доо. Үнэхээр амьдрал нь хэцүү, ядруу. Тэр үедээ оролцож явсан цэл халуун насаа эх орныхоо тэр халуун цусыг, амиа өгч явсан улсууд өнөөдөр бас жаахан ядруухан л амьдралтай байдаг л юм харагдлаа л даа, гэрт нь ороход. Тэгэхээр энэ улсууд орон сууцны тэтгэлэгт нь хамруулж чадахгүй юмаа гэхэд тав таван сая төгрөг юм уу, бас нэг урамшууллын хэмжээний, тэр ОХУ-ын, тэр тухайн дайнд оролцож явсан тэр дайчдад зориулж болохгүй юу гэж. 


Л.Болд: - Д.Очирбат гишүүний асуултад хариулъя. 500 медаль гэдэг нь бол бид яах вэ яг нарийн тооцоо гаргасан л даа. Энэ дотор бол яг одоо манай Монгол Улсын иргэн амьд сэрүүн байгаа 131 ахмад дайчин байгаа. Дээр нь яг манай тодорхойлолтод ирсэн, нэрсийн жагсаалт нь гарсан, тухайн үед дайнд оролцож байсан Беларусь, ОХУ, Украин, Казахстан зэрэг улсуудын 350 орчим иргэн байгаа юм. Энэ хүмүүсээ бүрэн хамруулна. Дээр нь бас тодорхой зарим шаардлагатай хүмүүст медалийг олгохоор ингэж тооцоо хангалттай. 500 гэхэд хангалттай хүрэлцээтэй гэж бодож байгаа. 


Гадаадын иргэн хүмүүст бас нийгмийн халамжийн талаар нь туслалцаа үзүүлэх асуудлыг одоо бид судалж үзье. Тийм ээ. Ямархуу бололцоотой. Мэдээжийн хэрэг энэ жил яг хямралын жил учраас үнэхээр Засгийн газар бол нэлээд их чармайж байж л 500.0 мянгыг жишээ нь өөрийнхөө иргэддээ шийдсэн. Нийтдээ энэ чинь 61.5 сая төгрөг. Бас л Засгийн газрын нөөцөөс гарсан байгаа л даа. Тэгээд ер нь цаашдаа энэ дээр ямар бололцоотой, нийгмийн халамж дээр нь тэр хүмүүсийн сэтгэл санааг өргөж дэмжих, амьдрал, амьжиргааг нь дэмжих тал дээр бид асуудал судалж үзье гэж бодож байна. 


Ө.Энхтүвшин: - Д.Дондог гишүүн. 


Д.Дондог: - Би саяны Д.Очирбат гишүүний асуусан асуулттай яг ижилхэн асуулт асуух гэж байсан, нэгдүгээрт нь. Дотооддоо ч гэсэн одоо манай ахмад дайчид, бас дайнд оролцож байсан хүмүүс чинь Халх голын медаль авна гээд дараа нь бидэнд баахан өргөдөл ирүүлнэ. Яг ахмад дайчин гээд таны хэлж байгаа шиг бүртгэлд багтаагүй. Тэгсэн мөртлөө одоо орон нутаг, дүүрэн районд байгаа, хөдөө орон нутагт байгаа өчнөөн хүн гарч ирдэг юм. Тэгэхээр медалийн тоо цөөдөхгүй байгаа гэж асуух гээд байна. Тэгээд дээрээс нь ОХУ-аас уригдаж ирэх улсууд, тэнд уригдаж ирээгүй ч гэсэн нэр хаягтай, ирсэн төлөөлөгч нарт өгч явуулаад юм уу, одоо манай та бүхэн очихдоо гардуулахаар тийм хүмүүсийнхээ тоог бүгдийг нь аваад тооцлоо гэхэд миний бодлоор арай л бага л санагдаад байх юм. Яг нарийн тооцоо, тэр нөгөө орон нутагт байгаа дайнд оролцсон хүмүүсийг ер нь хэрхэн тооцсон юм болоо, энэ тоондоо, ахмад дайчин биш ч гэсэн. Нэгдүгээрт ийм асуудал. 


Хоёрдугаарт, энэ медалийг яах вэ дотооддоо хийх юм уу, гадаадад хийх юм уу? 


Л.Болд: - Яах вэ медалийг урд хөршид хийлгэхээр бэлтгэж байгаа. Яах вэ урьд нь бас медалиудаа хийлгэж байсан. Гайгүй сайн хийдэг. Чанартай хийдэг ийм үйлдвэр газар олсон байгаа. Тооны хувьд яах вэ бид хоёр вариант байсан л даа. Нэг нь 500. Энэ бол яах вэ яг манай ойн арга хэмжээний төлөвлөгөөнд багтсан хэмжээний л төсөв байгаа юм. Ер нь бол үнэхээр үнэн. Яг одоо нэлээд өгөх ёстой хүмүүстээ өгье. Тийм ээ. Нийт ахмад дайчдаа хамруулаад, өөр гавъяа байгуулсан хүмүүс нэлээд байгаа. Ингэх юм бол бидэнд 2 мянган медаль хэрэгтэй байгаа юм. Тэгэхээр энэ дээр бол үнэхээр зардлын асуудал гээд Засгийн газар дээр яригдаад тэгээд тэр нэмэгдэл төсөв нь батлагдаагүй юм л даа. Тэгэхээр бид бол зардал дээрээ л, энэ дээр л суучихаад байгаа юм. Ямар ч байсан одоо өгөх ёстой хүмүүстээ 500-гаа бол төсөв байгаа. 


Д.Дондог: - Нэг медаль ямар үнэтэй байгаа юм?


Л.Болд: - Үнэт металл орно. Дахиад 1500-г хийлгэнэ гэхээр чинь дахиад л 100-аад сая төгрөгийн асуудал Засгийн газар дээр яригдана. Тэр 60.0 саяыг нь ахмад дайчиддадаа бэлэн мөнгөөр олгоё гээд. 


Д.Дондог: - Тодруулчихъя. Яагаад ингээд асуугаад байна вэ гэвэл надад дээр өнгөрсөн жилүүдийн хугацаанд 8 ахмад дайчин өргөдөл өгдөг юм. Орон сууц гээд. Тэгээд түрүүчээсээ хоёр, гурав нь нас бараад байгаа юм. Үлдсэн нь хэвээрээ байгаа юм. Тэгээд цаана нь зүгээр явж байхад Халх голын дайнд оролцож байсан гээд ингээд баахан улсууд ингээд байр өгөх үү, үгүй юу гээд асуугаад байна. Би өнөөдөр байрных нь тухай ярих гээгүй. Тэр улсууд яг энэ медаль гарангуут дахиад л бидэнд медаль гэх учраас тоог нь жаахан нэмэх боломж байхгүй юм уу гэж хэлэх гээд байна. 


Л.Болд: - Харин тийм. Хэрвээ үнэхээр Байнгын хорооноос энэ асуудлыг хэлэлцсэнтэй холбогдуулаад Засгийн газарт бас тодорхой чиглэл санал өгөөд, ер нь ахмад дайчдыг бас яг энэ дайнд оролцсон гэдгээр нь хязгаарлахгүйгээр бас ер нь одоо урамшуулах ёстой хүмүүсээ багтаах үүднээс медалийнхаа тоог нэмэгдүүлэх тал дээр үгүйдээ ядахдаа л мянга болгож болно л доо. Тийм ээ. Мянга, мянга хоёр зуу. Тэр нь дээр тус Байнгын хорооноос чиглэл өгвөл бид Засгийн газар дээр дахиад асуудал тавьж болж байна. Энэ бол Байнгын хорооны хуралдааны протоколд бас тусгагдаж болно. Нийт гишүүдийн дэмжлэг аваад. 


Ө.Энхтүвшин: - Тэгэхээр нөгөө дагалдах мөнгө нь бас ахиад..


Л.Болд: - Яах вэ Засгийн газар дээр нөөцөөсөө дахиад л мөнгө гаргана л гэсэн үг л дээ. 


Ө.Энхтүвшин: - Нэг медалийг 500.0 мянга дагах юм байна. Тийм үү?


н.Сайханбаяр: - Анх Засгийн газар дээр 2 мянгаар оруулсан юм. 2 мянга гэдэг маань үндсэндээ одоо баруун хилийн тулгаралт, 1945 оны чөлөөлөх дайн, 1939 оны Халх голын дайнд оролцсон нийт ахмадуудын тоо бол одоо Монголд байгаа амьд сэрүүн дайчид 1799 хүн байгаа. Тэр нь дээр ОХУ, бусад орнуудад сууж байгаа амьд сэрүүн байгаа ахмад дайчдаа оруулахаар 2 мянга орчим тооцоо гараад тэрнийхээ нэгдсэн тооцоогоор 30 гаруй сая төгрөг болж байгаа. Үүнээсээ 500 медалийг нь хийлгэхээр 5.5 сая төгрөг гэж ингэж Засгийн газраас, комиссоос гаргахаар шийдвэр гарсан юм. 


Яг хэрвээ зүгээр яг энэ журам дээр, олгох журам дээр болохоор нэг ийм онцлог байгаа л даа. Өмнө нь 1940 онд Улсын Бага Хурлын Тэргүүлэгчдийн тогтоол гараад, тэр тогтоолоор бол Халх голын дурсгалын тэмдэг гээд гаргасан. Тэрийг албан ёсоор бас энэ Бага Хурлын Тэргүүлэгчдийн зарлагаар олгосон. 30 жилийн ойгоор 1969 онд Халх голын дурсгалын медаль гэж төрийн медаль гаргаж бас олгосон. Түүнээс хойш дандаа Батлан хамгаалахын сайдын тушаалаар дурсгалын тэмдэг, дурсгалын медаль байдлаар гарч байсан. Тийм учраас түүхэн ой гэдэг утгаараа Их Хурлын шийдвэр гаргуулж төрийн медалийн хэмжээнд гаргаж байгаа. Тийм учраас яг дайнд оролцсон ахмадууд, гадаадын болон дотоодын амьд сэрүүн байгаа ахмадууддаа олгоё гэсэн ийм шийдэлд хүрсэн. 


Ө.Энхтүвшин: - Ингээд асуулт асуух гишүүд дууслаа. Ингээд үгээ хэлье. Үг хэлэх гишүүн байна уу? Д.Очирбат гишүүн байна. Ингээд Д.Очирбат гишүүн, Д.Дондог гишүүн, Н.Энхболд гишүүн, Д.Загджав гишүүн. Ингээд Д.Очирбат гишүүн. 


Д.Очирбат: - Би түрүүчийнхээ асуултыг санал болгож хэлэх гэж байна л даа. Тэр Беларусь, ОХУ-аас 350 хүн гэж байгаа юм байна. Тийм ээ. Энэ хэр бодитой тоо байдаг юм бол доо. Сая Эрхүү дээр гэхэд тэр 4 ахмад настан бол ерөөсөө амьдралдаа Монголоос харилцаа холбоо тогтоож үзсэнгүй. Би одоо яг тэнд дайнд оролцож, шархдаж, Жуковын командын байранд явж байсан хүн гэж байна лээ. Тэр нь шиг энэ тооцоо судалгаагаа сайн гаргаачээ гэж. Сайн гаргаж уриарай гэж. Тэр улсуудаа. Тийм ээ. Оролцооных нь тал дээр. 


Хоёрдугаарт нь, энэ оролцсон 2 мянга шахам энэ хүмүүс байна. Энэ медалийг өгөх бас ийм тооцоо гарсан гэж. Энэ улсуудаа ер нь нэмээд өгчихвөл яасан юм бэ? Би медалийг нь, 500 чинь бол ер нь их л бага сонсогдож байна. Би дүүргийн 10 жилийг хийхдээ 800 медаль гаргаж байсан шүү дээ. Зөвхөн дүүрэгтээ. 10 жилийн ойгоо тэмдэглэхдээ. Тэгэхэд энэ улс орны хэмжээний арга хэмжээнд 500 гэдэг бол их л бага тоо сонсогдоод байна. Тийм учраас энэ тоог жаахан нэмж болдоггүй юм уу? Нэмж оруулаад гэсэн санал байна даа. 


Ө.Энхтүвшин: - Н.Энхболд гишүүн. 


Н.Энхболд: - Би дэмжиж байгаа юм. Зүгээр тооных нь хувьд нарийн гаргах хэрэгтэй байх. Сүүлд нь үлдчихээд бас хүмүүс гомдох вий дээ, настай улсууд. Зүгээр миний хувийн бодол Халх голын байлдааныхаа л хүрээгээр хязгаарлавал яасан юм бол доо гэсэн ийм бодолтой байх юм. Тэгэхгүй бүгдэд нь 1945 оных, за баруун хилийн тулгаралт гээд явбал хамгийн наад зах нь медалийн маань нэр нь өөр болж таарах байх л даа. Тийм л бодолтой байна. 


Ө.Энхтүвшин: - Д.Дондог гишүүн. 


Д.Дондог: - Тэгэхээр хоёр гишүүнтэй санал нэг байна. Тэгэхээр ер нь түрүүний гаргаж байсан Халх голын медаль, одоогийн гаргах гэж байгаа медаль бол их нэр хүндтэй медаль юм л даа. Яах аргагүй эх орны дайнд оролцож байсан цөөхөн хүн авдаг. Гэхдээ одоо тэнд оролцож байсан хүмүүс саяны миний хэлдгээр ахмад дайчин биш ч гэсэн бас одоо амьд сэрүүн байгаа тийм хүмүүст энэ удаа олгоход зохимжтой гэж ингэж үзэж байгаа учраас би тоо нэмэгдүүлэх асуудал дээр нь санал нэгтэй байна. Тэгээд анхны хэлэлцүүлэг гэж бодвол хийх байх. Тэр үед нь тоог нь бас та бүхэн судлаад гаргаад явбал бид дэмжээд явъя гэсэн байр суурьтай байна. Тоог нь нэмэгдүүлж олгох тал дээр санал гаргаж байна. 


Ө.Энхтүвшин: - Д.Загджав гишүүн. 


Д.Загджав: - Би Л.Болд сайдын ярианаас энэ Халх голын дайнд оролцсон хүмүүст медалиа дагалдуулж 500.0 мянган төгрөг өгөх юм байна гэж ойлголоо. Уг нь бол орон сууцны асуудал шийдэж байгааг бид мэдэж байгаа л даа. Тав таван сая төгрөг яг энэ түүхэн ой, үүнийг тохиолдуулаад өгч болохгүй юм уу? Энэ цөөхөн л хүн байгаа юм байна шүү дээ. Эндээ бас Д.Очирбат гишүүн сая ярьж байна. Тэр ОХУ, хуучин ЗХУ-ын ард түмэн, тэдний улаан арми ирж манай эх орныг чөлөөлж, Японы тэр эзлэн түрэмгийлэгчдээс хамгаалсан гээд байдаг, түүхэнд. Энэ хүмүүсээ баярлуулах нь туйлын чухал. Үүнтэй холбогдуулаад одоо өнөөдөр Улаанбаатар хотод байгаа Зайсан толгойд хоёр орны дайчин алдрыг баримтжуулан мөнхжүүлсэн энэ хөшөөгөө бас тордох, сайжруулах, засах ийм шаардлага байгаа юм. 


Зүгээр Оросын төрийн тэргүүн хүртэлх хүмүүс ирээд үзэхэд үнэхээр нүүр улаймаар л юм билээ. Манайх анхаарал тавьдаггүй. Оросын Элчин сайдын яам ч бас нэг тийм том төсөвтэй газар биш. Гэлээ гэхдээ бас энэ рүүгээ байнга анхаарал тавьдаг. Тэгээд Оросын төр засгийн удирдлагууд ирээд очихоор тэр нь дээр их төвөгтэй байдаг. Энэ 70 жилийн ойн тэмдэглэн өнгөрүүлэх арга хэмжээний хүрээнд. Тэгээд энэ нийслэлийн иргэд ч хүртэл тэр рүү явдаг болсноос тэрний зам харгуйгаас нь эхлүүлээд, хөшөө дурсгал, цэцэрлэгт хүрээлэн гээд энэ дээр Засгийн газар бодож анхаарч. 


Ганц ийм, манайд чинь одоо үзээд байх юм байдаггүй шүү дээ Улаанбаатарт. Ирсэн хүмүүс ч хүртэл очдог болог л дээ. Нэг ийм юм хийчихвэл их зүгээр. Тэгээд энэ медалийн агуулга, ач холбогдлыг нь алдагдуулахгүйгээр тоог нь нэмэх. Үүнтэй холбогдуулж тэр мөнгөн шагналыг нь хүргэх, энэ дээр манай гишүүд их зөв зүйтэй юм гаргаж байна. Энийг бид бас үнэхээр бас том ой, том хэмжээнд зохион байгуулж, энэ ахмад буурлуудаа амьдад нь баярлуулъя. Яг өнөөдөр улсын Ерөнхийлөгч зарлиг гаргаж, Засгийн газар асуудлыг шийдвэрлэж тэр 25.0 орчим тэрбум төгрөгөөр ахмад дайчиддадаа орон сууц олгохтой холбоотой асуудлыг энэ ондоо багтаана гэж байгаа нь их зоримог сайн алхам. Тэгээд энэ хөрөнгийн эх үүсвэрийг ямар нэгэн байдлаар бүрдүүлээд өгөх хэрэгтэй. Үүндээ харин бас бид ЗХУ-аас тухайн үед энэ дайнд оролцож байсан тэр дайчдад бид 30 сая төгрөг орчим шийдэж байгаа гэсэн байхаа орон сууцыг тийм ээ. Би тэгж ойлгож байсан. 35.0 сая. Тэр нь үгүй дээ гэхэд ядаж тэр хүн болгоны нэрийн дансанд 10, 10 мянган доллар шилжүүлээд өгвөл бас баярлана. 


Нөгөө нэг хэлбэр нь бол манай орны чөлөөлөх дайнд оролцож байсан ийм хүмүүст, одоо ийм ойг тохиолдуулаад ингэж шагнаж өгнө үү, ийм хэмжээний, Монгол Улсын иргэд ийм хэмжээний хөнгөлөлт, тусламж үзүүлж байгаа. Оросын одоо байгаа амьд сэрүүн байгаа дайчид энэ хэмжээний тусламжийг үзүүлнэ үү гэсэн ноот бичгийг Оросын Засгийн газарт явуулахад бас тэрийг хүлээж авах боломжтой гэж бодож байна. Баярлалаа. 


Ө.Энхтүвшин: - Ингээд үг хэлэх, асуулт асууж тодруулах гишүүд үгээ хэллээ, асуултаа тавилаа. Одоо ингээд санал хураалтыг явуулъя. 11 гишүүн оролцож байгаа. Халхын голын 1939 оны байлдааны 70 жилийн ойн медаль бий болгох тухай УИХ-ын тогтоолын төслийг хэлэлцэх нь зүйтэй гэж үзэж байгаа гишүүд гараа өргөнө үү. 


11-ээс 11 гишүүн. 100.0 хувийн саналаар хэлэлцэх нь зүйтэй гэж үзлээ. 


Энэ Төрийн байгуулалтын байнгын хорооны санал, дүгнэлтийг офицер байсан юм байна Д.Загджав гишүүн. Баярлалаа. 


Уг асуудлыг 15 цаг 15 минутад хэлэлцэж дуусав.

Хоёр. Иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай хуульд нэмэлт, өөрчлөлт оруулах тухай хуулийн төсөл (анхны хэлэлцүүлэг)


Ө.Энхтүвшин: - Одоо хоёр дахь асуудлаа хэлэлцье. Иргэдээс төрийн байгууллага, албан тушаалтанд гаргасан өргөдөл, гомдлыг шийдвэрлэх тухай тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг байгаа. Ингээд ажлын хэсэг байгуулагдсан, өмнө нь. Энэ төслийг хэлэлцүүлэгт бэлтгэх ажлын хэсэг ажилласан байгаа. Нэлээн ажилласан. Ингээд зарчмын зөрүүтэй саналууд нэлээн олон байсан. Энийг нэг мөр болгох. Бусад хууль тогтоомжтой нийцүүлэх талаар одоо юу хийж болох вэ гэдэг талаар нэлээн сайн ярилцсан байгаа. 


Ингээд хэлэлцүүлэгт бэлтгэсэн талаар УИХ-ын гишүүн Ж.Батсуурь танилцуулга хийх юм уу? Су.Батболд гишүүн сая энд байж байснаа хаачив? Тэгвэл ингэе. Шууд саналаа хураагаад. Асуулт байна уу? Алга байна. Тэгвэл үг хэлэх гишүүн байна уу? Тэгвэл саналаа хураагаад явчихъя. Саналын томъёолол хаана байна. 


Нэг дэх томъёолол байна. Төслийн 1 дүгээр зүйлийн 1 дэх заалт буюу 7 дугаар зүйлийн 1 дэх хэсгийн 10 дахь заалтыг дараахь байдлаар өөрчлөн найруулъя гэсэн байна. 


“10/ өргөдөл, гомдол хүлээн авах үүрэг бүхий ажилтан өргөдөл гомдлыг тогтоосон хугацаанд нь шийдвэрлэх албан тушаалтанд хүргэх.” гэж ингэж өөрчилье гэсэн санал оруулжээ. Энэ саналыг дэмжиж байгаа гишүүд гараа өргөнө үү. 


11-ээс 8.


Дараа нь, Төслийн 1 дүгээр зүйлийн 2 дахь заалт буюу 7 дугаар зүйлийн 3 дахь хэсгийг дараахь байдлаар өөрчлөн найруулах: 


“3. Байгууллагын удирдлага нь тухайн жилд иргэдээс гаргасан өргөдөл, гомдлыг хэрхэн шийдвэрлэсэн талаархи дүн мэдээг жил бүрийн “Нээлттэй хаалганы өдөр” нийтэд тайлагнана.” гэж ийм байдлаар өөрчилье гэсэн байна. Энэ саналыг дэмжиж байгаа гишүүд гараа өргөнө үү. 


11-ээс 10. 


Дараа нь Төслийн 1 дүгээр зүйлийн 4 дэх заалт буюу 9 дүгээр зүйлийн 6 дахь хэсгийг хасах гэсэн саналыг дэмжиж байгаа гишүүд гараа өргөнө үү. 


11-ээс 10. 


Дараа нь Төслийн 1 дүгээр зүйлийн 5 дахь заалт буюу 12 дугаар зүйлийн 2 дахь хэсгийн 2 дахь өгүүлбэрийг хасъя гэж үзэж байгаа гишүүд гараа өргөнө үү. 


11-ээс 10. 


Төслийн 1 дүгээр зүйлийн 7 дахь заалт буюу 19 дүгээр зүйлийн 4 дэх хэсгийг хасъя гэж бас 4 гишүүн санал гаргасан байна. Х.Тэмүүжин нарын. Энэ саналыг дэмжиж байгаа гишүүд гараа өргөнө үү. 


11-ээс 10. 


Дараа нь, Төслийн 1 дүгээр зүйлийн 8 дахь заалт буюу 21 дүгээр зүйлийн 3 дахь хэсгийг дараахь байдлаар өөрчлөн найруулах:


“3. Хүндэтгэн үзэх шалтгаангүйгээр өргөдөл, гомдлыг хуульд заасан хугацаа хожимдуулан хариу өгсөн нь Төрийн албаны тухай хуулийн 26.1-д заасан хариуцлага хүлээлгэх үндэслэл болно.” гэж өөрчлөн найруулъя гэсэн байна. Энэ саналыг дэмжиж байгаа гишүүд гараа өргөнө үү. 


11-ээс 10. 


Төслийн 2 дугаар зүйлийн 1 дэх заалт буюу 21 дүгээр зүйлийн 1 дэх хэсгийг дараахь байдлаар өөрчлөн найруулах: 


“1. Энэ хуулийн 7 дугаар зүйлийн 1 дэх хэсгийн 2, 4, 6 дахь заалт, 2 дахь хэсэг, 12 дугаар зүйлийн 2, 5 дахь хэсэгт заасныг зөрчсөн бол сахилгын шийтгэлийг эрх бүхий албан тушаалтан; 7 дугаар зүйлийн 1 дэх хэсгийн 5 дахь заалт, 16 дугаар зүйлийн 1 дэх хэсэг, 18 дугаар зүйлийн 2 дахь хэсэгт заасныг зөрчиж өргөдөл, гомдол гаргагчийн эрх, хууль ёсны ашиг сонирхлыг хохироосон нь эрүүгийн хариуцлага хүлээлгэхээргүй бол шүүгч 20000-50000 төгрөгөөр торгох шийтгэлийг ногдуулна.” гэж өөрчилье гэсэн байна. Энэ дээр тайлбар хэлэх үү? Алга уу? Энэ саналыг дэмжиж байгаа гишүүд гараа өргөнө үү. 


11-ээс 10. 


Төслийн 3 дугаар зүйлийг хасах гэсэн байна. Энэ саналыг дэмжиж байгаа гишүүд гараа өргөнө үү. 


11-ээс 10. 


Төслийн 4 дүгээр зүйл. Энэ хуулийг батлагдсан өдрөөс нь эхлэн дагаж мөрдөнө. Энэ ойлгомжтой. Энэ саналыг дэмжиж байгаа гишүүд гараа өргөнө үү. 


11-ээс 10. 


Ингээд санал хураалтыг явуулж дууслаа. 


Одоо ингээд анхны хэлэлцүүлгээр нь батлах боломжтой гэж үзэж байгаа юм байна. Тийм учраас анхны хэлэлцүүлгээр нь баталъя гэсэн гишүүд энэ зарчмын, горимын саналыг дэмжиж байгаа гишүүд гараа өргөнө үү. Ингээд санал хураалт явуулж дууслаа. 


Энэ асуудлыг УИХ-д илтгэх нь Н.Энхболд гишүүн үү. За Н.Энхболд гишүүн. Ингээд Байнгын хорооны хурал өндөрлөлөө. Баярлалаа. 


Хуралдаан 15 цаг 22 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 


ХӨТЛӨГЧ

